
ARHOLIAD AELODAETH GYFLAWN
3 Mai 2014
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – rhan o erthygl yn Barn gan Dafydd ab Iago
Darn 2 – addasiad o ran o ragymadrodd Peter Wynn Thomas i Gramadeg y Gymraeg 
Rhaid dilyn unrhyw gyfarwyddiadau sydd ar y papur

Carai'r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 CYFLAWN – CYFIEITHU O’R GYMRAEG I’R SAESNEG

Darn 1

Cydlyniant 

Mae gan swyddogion Brwsel ddawn ryfeddol i ddewis enwau lletchwith a chamarweiniol ar gyfer rhaglenni pwysig, a’r enghraifft ddiweddaraf o hynny yw Polisi ‘Cydlyniant’ yr Undeb Ewropeaidd.  Dan hwnnw y gweithredir y cymorthdaliadau sydd i fod i leihau’r bwlch enfawr rhwng rhanbarthau cyfoethocaf a rhai tlotaf Ewrop.  Afraid dweud bod hynny’n hynod o berthnasol i Gymru – yn hanfodol, mewn gwirionedd.  Ar sail ein tlodi, mae tri chwarter Cymru wedi teilyngu’r lefel uchaf o gymorth Ewropeaidd yn ystod y ganrif hon.  Ac mae gorllewin Cymru a’r Cymoedd yn parhau i fod yng nghategori ardaloedd tlotaf Ewrop gyfan.

Ond am ba hyd y bydd hynny’n parhau?  Mae Prif Weinidog Cymru, Carwyn Jones, yn llygad ei le wrth iddo rybuddio y gallai toriadau olygu bod Cymru’n colli hyd at £400 miliwn dan y polisi cydlyniant bondigrybwyll.  A gwaeth sydd i ddod.  Mae toriadau sylweddol ar y gorwel yng nghyllideb y polisi amaethyddol cyffredin, polisi dadleuol a gyfrannodd dri biliwn i’r diwydiant amaeth Cymreig rhwng 2007 a 2013 yn unig. 

Cytunodd arweinwyr yr UE ar doriad o 3% mewn termau real yn y gyllideb gymorth.  Efallai nad yw’r ganran yn uchel ond pan fo gwerth biliynau o gymorth yn dod i wlad fechan fel Cymru, mae 3% yn doriad mawr.  Nid oes llawer o rym gan Senedd Ewrop i newid y cynlluniau hyn yn sylweddol ond mae hi’n bygwth peidio rhoi sêl ei bendith ar y gyllideb yn ei ffurf bresennol.

Er ei holl rethreg, mae’n anodd credu y byddai Llywodraeth Prydain dan arweinyddiaeth Ed Miliband yn cymryd safiad gwahanol iawn i’r Torïaid mewn trafodaethau ym Mrwsel.  Serch hynny, mae Carwyn Jones wedi beirniadu David Cameron yn hallt am beidio ag amddiffyn buddiannau Cymru.  Dadleuodd nad oes unrhyw degwch na chyfiawnder mewn lleihau’r cymorth i’r rhanbarthau tlotaf a’i ailddosbarthu ymhlith ardaloedd cyfoethocach Prydain.
PAPUR 2 CYFLAWN – CYFIEITHU O’R GYMRAEG I’R SAESNEG
Darn 2

Traddodiad Gramadegol y Gymraeg

John Morris-Jones yn anad neb arall a osododd seiliau Cymraeg safonol y cyfnod presennol ac a lywiodd gynnwys corff o ramadegau diweddarach.  Yr hyn y mae ef, fel holl warcheidwaid y traddodiad, yn ei bwysleisio yw goruchafiaeth a rhagoriaeth set o ffurfiau ysgrifenedig y tybir eu bod yn ddigyfnewid.  Y prif gyfiawnhad dros dderbyn y ffurfiau hynny a’u hyrwyddo yw mai hwy a ddefnyddid yn y gorffennol gan gorff o ysgrifenwyr cymeradwy.  O lunio rheolau sydd yn disgrifio ieithwedd y llenorion hynny, dyrchefir llawer o ffurfiau hynafol yn batrwm o’r hyn yr argymhellir anelu ato os ydys i arddel iaith ‘gywir’.  Gan nad hawdd gan ramadegwyr sy’n deddfu ar sail arferion y gorffennol dderbyn arferion diweddarach sydd rywfaint yn wahanol i safonau eu patrymau, gall ymddangos bod bwlch diadlam rhwng yr hyn a ysgrifennir gan yr ychydig rai a lwyddodd i feistroli’r confensiynau hynny ac arferion trwch y boblogaeth.  Canlyniad anochel i sefyllfa o’r fath yw meithrin diffyg hyder ieithyddol ymysg cyfran o’r boblogaeth a hyd yn oed amharodrwydd i ysgrifennu o gwbl.

I raddau helaeth, traddodiad o ramadegu deddfol sydd gan y Gymraeg.  Hynny yw, pan fydd modd i fwy nag un ffurf ddigwydd yn yr un cyd-destun ieithyddol, fe ddeddfir mai dim ond un ohonynt sy’n ‘gywir’.  Mae’n wir bod gan John Morris-Jones gymhellion arbennig dros bwyso ar gynnyrch ysgrifenedig y gorffennol am awdurdod wrth geisio pennu cywirdeb, ond mae’r frwydr a ymladdai ef wedi ei hen ennill bellach.  Er hynny, nid cysyniad i ymwrthod ag ef yw cywirdeb: mae dylanwad cynyddol y Saesneg ar y Gymraeg yn golygu ei bod lawn mor bwysig i ni heddiw ag yr oedd i John Morris-Jones yn ei gyfnod ef adnabod yr hyn sy’n gywir.  Rhaid, fodd bynnag, ddiffinio cywirdeb mewn termau sy’n addas ac yn berthnasol i’r oes bresennol.  

